
Duintasunez Hiltzeko Eskubidearen Aldeko Donostiako Taldeko kideak 

Azkenean, lortu egin duzu zure nahia, Inmaculada. «Aske izateko asko borrokatu behar da», sarritan aipatu ohi izan duzu, eta lortu duzu eta, hain zuzen, zure hiru hitz eder horien arabera: «laster, duintasunez eta minik gabe». 

Badakigu, jakin, bat baino gehiago harrituko dela heriotzaren aurrean zorionak emateagatik. Baina, bai, Inmaculada: Zorionak. 

Heriotzak, eta esperientziaz dakigu, galera denez tristura, dolua, dolorea eta zenbaitetan amorrua ere sortarazten dizkigu, baina nork bere bizitzari zentzurik aurkitu ez, eta askatasun osoz hiltzea erabaki eta hori lortzeko borrokatu behar duenean, eta, azkenean lortzen duenean, barnean horrelako bakea eta alaitasuna ere sentitzen dugu. Azken finean, Ama Lurrak edo Itsas Zabalak maite duzun pertsonari eman dion bakearekin bat egiten duzu, eta horrek, doluarekin batera, lasaitasuna ematen dizu eta zorionak ematera bultzatzen zaitu. 

Irakurri dugu El País egunkarian joan den asteazkenean egin zizuten edo egin zizun elkarrizketa. Energiaz eta konbentzimenduz beterik ikusten zaitugu. Gogorra, baina hunkigarria, negar eginaraztekoa benetan. Baina egoera bakoitzari bere izenez deitzen diozu. Elkarrizketak aparteko tratamendua merezi du, baina zenbait pasarte azpimarratzekotan honako hauek aukeratu ditugu, eta zure baimenarekin hitzez hitz jarriko ditut: 

-Aukeratzerik izan bazenu, lehenago hiltzea nahiago izango al zenuke? 

-Bai horixe; askozaz lehenago gainera. 

-Duela hamar urte agian? 

-Lehenago. 

-Hogei urte lehenago? 

-Zehazki esateko, hogeita zazpi urte lehenago hiltzea nahiko nuke. 

-Semea adopzioan eman behar izan zenuenean, orduan. 

-Horixe bera. 

Beraz, Inmaculada, esaten duzunez, 27 urte nahi gabe bizitzen. Eta beste pasarte batean: 

- Baina, ospitale honetan badira zure antzera dauden gaixo gehiago. Haiek zergatik irauten dute? Zeuk ez al duzu galdera hori egiten? 

-Nik ez dut besteen bizitzan sudurrik sartzen. 

... 

-Inoiz pentsatu al duzu, gauzak alda zitezkeela? 

-Ez; sekula ez dut zorte onik izan. Soilik orain, azken orduan, zorte hobea izan dut, eta zorionekoa sentitzen naiz. 

-Lagun eta adiskide onak inguratu dituzulako? 

-Bai horixe. 

-Eta maitatzen zaituztela uste duzu? Maitatua sentitzen zara? 

-Bai, hala da. 

Besteekiko errespetua eta besteen maitasuna. Bi zutabe finkoak. Hunkigarria, Inmaculada, zure testamentua. 

Dena den, hedabideek ez dizute leku gehiegi eskaini, El País izango zen salbuespen bakarra. Eta zure heriotzaren berria irakurtzearekin batera, honelako sentsazioa izan dugu, oso gainetik, azaletik eta labur eman dela, hor tartean egon diren iluntasunak direla medio, hots, ospitalearen barneko arazoak nahiz elizaren presioak edota zerbait gaizki egin denekoaren errua. Horrelako zerbait sumatu dugu. Bitxikeria da nola gizarteak gure bizitzako egoera garrantzitsuenak estaltzen dituen. 

Izan ere, hipokrisiaz inguraturiko gizartean bizi gara eta kasuistikaz jositako moral judeo kristauan. Zu hil bezain laster, eta gehiegi inportatu gabe nola, zerk eraman zaituen egoera horretara, hasi dira zurea eutanasia izan den, zer nolako eutanasia: pasiboa aktiboa... sentimendu oro legediarekin estaltzen ditugu eta zenbait eta azkarrago ahantzi hainbat eta hobeto. 

Badakizu, Inmaculada: aldekoak eta kontrakoak. Pertsonaren duintasunak eta askatasunak, berriz, bost axola. Zure aurretik kasu asko izan dira. Eta egia da kasu bakoitza berezia dela gizabanakoaren bizitza berezia den heinean. Eta kasuistika hipokrita batez inguraturik bizi garenez, berehala kokatu nahi dugu kasu bakoitza sakon sakonetik aztertu eta ikusi beharrean. 

Badakigu, jakin, zure kasua, Inmaculada, eutanasia pasiboa edo enkarnizamendu terapeutikoa deitzen den horretan kokatzen dutela. 

Gu ez gara kasuistikan sartuko. Izan duzu laguntzarik duintasunez hiltzeko eskubidea defendatzen duen Elkartearekin, eta Elkarte horren helburua eutanasia (heriotza ona esan nahi du hitz horrek) legeztatzea da eta Elkarte horrek defendatzen duen filosofiaren muin muinean askatasuna dago, eta zuk hain zuzen, askatasunez aukeratu duzu hiltzea eta azkar, duintasunez eta minik gabe gainera, eta Elkarteak askatasun hori defendatzen du kasu bakoitzean, nahiz eta, esan bezala, eutanasia izan helburu, honen legeztapena alegia. 

Horregatik, kasuistikatik haratago askatasuna lortu duzu, eta horrela hil zara, eta zurea, zalantzarik gabe, aurrera pauso bat da daramagun bidean. 

Bukatzeko esan nahi dizugu, Inmaculada, Donostiako Duintasunez Hiltzeko Eskubidearen aldeko Elkartean zure gutun bat jaso dugula, non esaten diguzun hainbeste maite duzun Donostia honetan omenalditxo bat jaso nahiko zenukeela. Ziur egon, zure nahia beteko dugula eta merezi duzun omenalditxo hori eskainiko dizugula, barnetik eta maitasunez, Donostiako zeru honetan, nahiz eta hainbatetan ilun eta goibel egon, izar bat piztuko dugula, zuk gure oroimen kolektiboan eta kosmosaren zati honetan bizirik iraun dezazun. 

Kasuistikatik haratago, Inmaculada, askatasuna lortu duzu, eta horrela hil zara; eta zurea, zalantzarik gabe, aurrera pauso bat da daramagun bidean. 

